
Ávarpsorð hennar hátignar Svíadrottningar við formlega opnun Barnahússins í Linköping

föstudaginn 30. september 2005

Virðulega samkoma,
Landshöfðingi,
Bragi Guðbrandsson forstjóri,

Dömur mínar og herrar.
Á meðan á heimsókn minni til Íslands stóð fyrir rúmu ári gafst mér tækifæri til að heimsækja Barnahúsið þar. Ég óskaði mér þess þá að hægt væri að opna sambærilegt Barnahús í Svíþjóð. Hús þar sem lögð yrði öll áhersla á þau börn sem verða fyrir kynferðislegu ofbeldi.

Hús þar sem allir þeir sem kæmu að málum, jafnt læknar, lögregla, saksóknarar sem aðrir, sýndu barninu ýtrustu umhyggju og tillitssemi. Hús þar sem barnið þyrfti aðeins að segja sögu sína einu sinni í stað þess að þurfa að endurtaka hana allt að sex til átta sinum. Hús þar sem teymi fagfólks einbeitti sér að barninu, bæði á meðan hin afar viðkvæmu mál væru til umfjöllunar en einnig á meðan á meðferð stæði.
Við vitum öll að það getur verið mjög erfitt að ræða við ung börn um misþyrmingar og kynferðislegt ofbeldi. Það varð mér því mikið gleðiefni í heimsókninni á Íslandi þegar fram kom að saksóknari og lögregla gætu spurt mikilvægra spurninga með aðstoð sérhæfðs barnasálfræðings með mikla reynslu í að túlka frásagnir barna og líkamstjáningu þeirra.

Hér í Linköping hefur samstarfshópur sem að standa landsþingið, Elefanten, geðræn þjónusta fyrir börn og unglinga, Bamse-teymið, barnaspítalinn og kvennadeildin, félagsþjónustan, lögreglan, saksóknari og réttarlæknar, unnið markvisst að málefnum barna á grundvelli hugmyndarinnar að baki Barnahúsi.
Það er okkur sem starfa að málefnum World Childhood Foundation mikið ánægjuefni að geta lagt okkar að mörkum við að koma á laggirnar starfsemi sem styður bæði við barnið og aðstandendur þess á þessari erfiðu braut.

Ég bind einnig miklar vonir við það Barnahús hér í Linköping sem opnað er formlega í dag. Ég þakka öllum þeim sem sátu í samstarfshópnum, einkum þó prófessor Carl-Göran Svedin og Lena Banck teymisstjóra en þau hafa árum saman barist af miklum krafti fyrir stofnun Barnahúss í Linköping.

Ég óska ykkur öllum velgengni í því mikilvæga starfi sem nú bíður.

